
Mahamrityunjaya Ashtakam

મહામૃત્યુઞ્જયાષ્ટકમ્

ૐ મૃત્યુઞ્જય ! પરેશાન જગદામયનાશન ! ।
તવ ધ્યાનેન દેવેશ ! મૃત્યું પ્રાપ્તોઽપિ જીવતિ॥ ૧॥
પઞ્ચાસ્યદોર્દ્દણ્ડદશાઙ્ઘ્રિનેમદિનેશભાલેન્દુયુતં  ગણેશૈઃ ।
વામાઙ્ગસંસ્થાગિરિજાસમેતં  વન્દે મહામૃત્યુવિનાશરૂપમ્॥ ૨॥
દેવં મૃત્યુવિનાશનં ભયહરં સામ્રાજ્યમુક્તિપ્રદં

નાનાભૂતગણાન્વિતં દિવિ પદૈર્દેવૈઃ સદા સેવિતમ્ ।
અજ્ઞાનાન્ધકનાશનં શુભકરં વિદ્યાસુસૌખ્યપ્રદં

સર્વં સર્વપતિં  મહેશ્વરહરં મૃત્યુઞ્જયં ભાવયે॥ ૩॥
વન્દે ઈશાનદેવાય નમસ્તસ્મૈ પિનાકિને ।
આદિમધ્યાન્તરૂપાય મૃત્યુનાશં કરોતુ મે॥ ૪॥
નમસ્તસ્મૈ ભગવતે કૈલાસાચલવાસિને ।
નમો બ્રહ્મેન્દ્રરૂપાય મૃત્યુઞ્જય પ્રસીદ મે॥ ૫॥
નમો વિષ્ણ્વર્કરૂપાય નમો જ્ઞાનસ્વરૂપિણે ।
મૃત્યું નાશયતામાશુ મૃત્યુઞ્જય પ્રસીદ મે॥ ૬॥
ત્ર્યમ્બકાય નમસ્તુભ્યં પઞ્ચાસ્યાય નમો નમઃ ।
દોર્દ્દણ્ડચાપાય નમો મમ મૃત્યું વિનાશય॥ ૭॥
નમોઽર્ધેન્દુસ્વરૂપાય નમો દિગ્વસનાય ચ ।
નમો ભક્તાર્તિહન્ત્રે   ચ મમ મૃત્યું વિનાશય॥ ૮॥
મૃત્યુઞ્જયાષ્ટકં દિવ્યં ત્રિકાલે યઃ પઠેન્નરઃ ।
અપમૃત્યુર્વ્રજેત્તસ્ય સત્યં સત્યં શિવાજ્ઞયા॥ ૯॥
અર્ધરાત્રે જપેન્નિત્યં ચતુરશીતિસઙ્ખ્યયા ।
કાલે મૃત્યુર્વિનશ્યેત   અકાલાલ્પસ્ય કા કથા॥ ૧૦॥

આલસ્યેનાપ્રસઙ્ગેન  શ્રદ્ધાહીનેન ચેતસા ।
પઠેદ્યદ્યપ્યકાલેષુ ધ્રુવં મૃત્યું નિવારયેત્॥ ૧૧॥
॥ ઇતિ મહામૃત્યુઞ્જયાષ્ટકમ્॥

